
OTEIZAREN  APOSTOLUAK, ALTZUZAN 

Arantzazuko frisoaren igeltsuzko bozetoa ikusgai jarri du Oteiza MuseoAk, lehendabiziko aldiz 

ALBERTO BARANDIARAN - IRUÑEA 

Arantzazuko frisoko hamalau apostoluek bazituzten kopiak. Brontzezko bi Ama Birjinaren ondoan dauden bi apostoluen irudiak, Pedro eta Pablo izenekoak, Madrilgo Reina Sofia museoan daude egunotan, eta Guggenheimerako prestatutako erakusketan ikusi ahal izan ziren. Bakarrak dira. Baina friso osoak bazuen igeltsuzko kopia, Oteizak berak bere eskuekin landu eta harginen esku utzi zuena. Sail ezezagun samarra da, urte franko hargindegian egon zelako, teilapean baina atari zabalean. Museoak orain berreskuratu du. Berreskuratu, zaharberritu eta konpondu, eskultura batzuk zartatuta eta pitzatuta zeudelako. 

Artistak 1952an eta 1953an egindako ikerketak dira. Bozetoak, nolabait esatearren. 1/3 eskalan eginak daude, hau da, Arantzazuko basilikako sarreran eskegita dagoen frisoaren tamainaren herena hartzen du igeltsuzkoak, eta garrantzi handia dauka artistaren lanaren prozesuaren eta ideien garapena ikusi eta aztertzeko.Inoiz jendaurrean erakutsi gabeak ziren orain arte. Oteiza museoak zabaldu duen erakusketa berriaren izar nagusietakoak dira. Gaurtik aurrera ikusi ahal izango dira. 

Arantzazu, funtsezkoa 
Oteizaren lanaren barruan, Arantzazu funtsezkoa izan zen. Mugarri. Ordura arte egindako guztiak figurazioarekin halako harreman sendoa izan zuen, eta Arantzazuko frisoa horren bukaera izan zen. Hor, goia jo zuen. Pedro Manterola Museoaren zuzendariak hitz hauekin azaldu du: «Oteiza irudiak husten aritu zen Ameriketatik etorri zenetik, 50eko hamarkada horretan guztian. Eta kontuan hartzen badugu Arantzazun 1956ra arte egon zela, eta 1959an amaitu zuela eskulturarekin, ondoriozta daiteke bere laneko bizitza ia erdia Arantzazurekin lotuta eman zuela. Ez da ahaztu behar, gainera, basilika honek euskal artearentzat izan zuen garrantzia». Geometriarekin, gero, «begirada hori guztia» aldatu zela gogoratu du Manterolak. Apostoluak, horregatik, muga horretan daude. 

Atzo zabaldutako erakusketan, toki berezia dute lehen solairuko gela handiaren pareta zabalean. Ondoan, hain zuzen ere, figurazioaren eta geometriaren arteko muga zeharkatu zuen Unitate hirukoitz eta arina eskultura paratu dute antolatzaileek.Oteizak Nafarroako herriari utzi zizkion funtsen artean ziren kopia horiek. «Edozein azterketa historiko edo artistiko egiteko ezinbestekoak dira», azaldu du Elena Martin Oteiza museoko kontserbatzaileak. Duela bi hilabete, horiek zaharberritzeko erabakia hartu zuen museoko zuzendariak. 
Lau irudi zartatuta zeuden 

Eskulturek hezetasun arrasto nabarmenak zituzten, eta batzuk zartatuta zeuden gainera. Kalte handienak bular eta besoetan zituzten, eta denak garbitu eta konpondu dituzte: atzealdean ohi duten iztupa kendu, eta beirazko zuntza jarri diete orain. «Badirudi Oteizak berak garrantzi handiegirik ere ez ziela ematen», aipatu du Patxi Roldanek, kopiak zaharberritu dituen CSP enpresako zuzendariak. «Artelan hauek inork ez ditu inoiz azken artelan gisa hartu, eta oso hondatuta zeuden». Baina bazituzten, oraindik, jatorrizko markak: beharginen erreferentziak eta distantziak, gero brontzezko originalak egiteko. Berriztatzaileek jatorrizko itxurarekin utzi dituzte. 90 zentimetro luze dira. Baliorik handiena, Roldanek dioenez, artistak berak eginak direla. «Berez, proiektuak dira, baina zaharberritu ondoren artelan maila hartu dute». Haien ondoan, gainera, artelan hauen sorkuntzarekin lotutako dokumentazio ugari ikusgai egongo da gaurtik aurrera museoan. Idazkiak, eskutitzak, eskuizkribuak eta argazkiak. Haietarik asko, euskarara itzuli dituzte. 

Atzo, oraindik, azken xehetasunak fintzen ari ziren langileak. Bereziki, frisoaren inguruan.«Erakusketa osoaren muina da», onartu du Javier Balda margolariak, muntaiaren arduradunak. 
